
భోజరాజీయము ఆశ్వా 6










	సీ.	
ఇంటికి నేఁగి నే నిచటికి రాకున్న

       వెలఁదులసంసర్గ విడువలేని

యతి వోవుగతికి, మధ్యస్థుల మని కూడి

       పాడి చెప్పేడిచోటఁ బక్షపాత

మతిఁ బల్కునాతని గతికి, నిల్లడసొమ్ము

       నడగోలు గొని త్రోచు నతనిగతికి,

జట్టియుఁ బెండ్లియు సంఘటించినచోట

       విరియఁ దన్నినదుష్టనరునిగతికి



	 





	తే.	
మిత్రుఁడై పొత్తు గుడిచి యమిత్రభావ

మాచరించి లో నిచ్చినయతనిగతికి

గోవు లుపవాస ముండంగం గుడిచినతని

గతికిఁ జనుదాన శార్దూలగణవరేణ్య!

	ఉ.	
గోవులఁ దప్పు లేకయును గొట్టినతిట్టినయాతఁ డేగతిం

బోవు పరాంగనారతికఁ బొందినపాతకుఁ డెందుఁ జొచ్చు మున్

జీవిత మంది రాచపని చేయక పాఱినపంద యేఁగు నే

రావున కిన్ని చోట్లను బడం గలదాన నసత్య మాడినన్.

	ఉ.	
ప్రల్లద మాడి పెద్దలకు బాధ యొనర్చునతండు, తండ్రికిం

దల్లికి మాఱుపల్కెడు నతండును, నాఁకొని వచ్చి యొడ్లచే

నుల్ల మెలర్ప మెయఁ జనుచున్నవృషంబు నదల్చునాతఁడుం

ద్రెళ్ళెడు నట్టిదుర్గతులఁ ద్రెళ్ళుదు నేనును రాక తక్కినన్.

	సీ.	
అపరాహ్ణవేళయం దతిథి యాఁకొని వచ్చి

       యడిగినఁ బెట్టక కడపువాని

గతికి, నర్ధాపేక్షఁ గన్నియఁ గొనిపోయి

       ముసలికి నిచ్చుతామసునిగతికిఁ

బాపంబు లేకయె పత్నిఁ బరిత్యజిం

       చినవానిగతికి, నాశ్రితచయంబు

గ్రాసంబు లేక దుఃఖముల నొందఁగ నప

       ద్వ్యయ మాచరించినవానిగతికి

